
AUGLÝSING 
um breytingu á aðalnámskrá leikskóla. 

 
1. gr. 

Með vísan til 13. gr. laga um leikskóla, nr. 90/2008, með áorðnum breytingum, staðfestir mennta- 
og menningarmálaráðherra hér með breytingar á aðalnámskrá leikskóla, sbr. augýsingu nr. 631/2011, 
sem miða að því að mæta betur þörfum barna með annað móðurmál en íslensku og öðrum fjöltyngdum 
börnum í leikskólum. 

Breytingar voru gerðar á köflum 5, 6, 7, 9.1 og 11, sem birtar eru sem fylgiskjal með auglýsingu 
þessari. 

 
2. gr.  

Auglýsing þessi öðlast þegar gildi. 
 

Mennta- og menningarmálaráðuneytinu, 29. júlí 2021. 
 

Lilja D. Alfreðsdóttir. 
Karitas H. Gunnarsdóttir. 

 
 

Fylgiskjal. 
 

5 Leiðarljós leikskóla. 

Leikskólinn er fyrsta stig skólakerfisins og upphaf formlegrar menntunar einstaklinga. Leikskóla-
aldurinn er mikilvægur tími náms og þroska. Í samstarfi við foreldra á leikskólinn að kappkosta að 
fylgjast með og efla alhliða þroska allra barna, veita öllum börnum hollt og hvetjandi uppeldisumhverfi 
og stuðla að öryggi þeirra og vellíðan. Leggja skal áherslu á styrkleika barna og hæfni og þörf þeirra 
fyrir vernd og leiðsögn fullorðinna. Leikskólum ber að sinna forvarnarstarfi með því að stuðla 
markvisst að velferð barna og farsælli skólagöngu þeirra. Starfsfólk leikskóla skal grípa til viðeigandi 
ráðstafana ef þörf krefur þannig að öll börn fái sem best notið sín miðað við þroska og þarfir hvers og 
eins. 

Í leikskólastarfi mynda hugtökin uppeldi, umönnun og menntun eina heild. Börnum er sýnd virðing 
og umhyggja og þau fá hvatningu og viðfangsefni við hæfi. Litið er á þau sem fullgilda þátttakendur í 
samfélagi leikskólans. 

Eftirfarandi leiðarljós eiga að vísa leikskólum veginn í mótun leikskólastarfs. Starfsfólk leikskóla, í 
samráði við foreldra og börn, þarf að koma sér saman um hvernig starf leikskólans tekur mið af 
leiðarljósunum og skrá aðferðir og leiðir í skólanámskrá leikskólans: 

Leikskóli á að vera lýðræðislegur vettvangur og lærdómssamfélag þar sem starfsfólk, foreldrar og 
börn eru virkir þátttakendur og hafa áhrif á ákvarðanir um málefni leikskólans. 
Starfshættir leikskóla eiga að hvetja til samvinnu og samstarfs milli barna, starfsfólks, foreldra og 
nærsamfélags. 
Leikskóli á að vera félags- og menningarlegur vettvangur þar sem þjóðararfur og gildi íslensks 
samfélags skipa veglegan sess. 
Leikskóli á að vera samfélag þar sem hver einstaklingur nýtur virðingar og leggur sitt af mörkum. 
Starfshættir leikskóla eiga að taka mið af umhverfi leikskólans og því samfélagi sem hann er í. 
Jafnframt á leikskólinn að vera virkur þátttakandi í samfélaginu og hafa áhrif á það. 
Leikskólastarf skal byggjast á jafnrétti, virðingu fyrir margbreytileika mannlífsins og mismunandi 
menningarheimum. 

Virða skal rétt allra sem þar dvelja, óháð kynferði, bakgrunni, aðstæðum eða getu og leitast við að 
koma til móts við þarfir allra. 
Menntun til sjálfbærni á að endurspeglast í öllu starfi leikskóla í virku samstarfi við heimili og 
nærsamfélag. 
Í leikskóla þarf að finna fjölbreyttar leiðir til samstarfs við fjölskyldur og leita margvíslegra leiða 
til að koma á framfæri upplýsingum um starfshætti og starf leikskólans ásamt leiðum til að afla 
upplýsinga frá foreldrum um stöðu barnsins. 
Starfshættir leikskóla eiga að stuðla að því að börn læri að bera virðingu og umhyggju fyrir öðru 
fólki, þrói með sér samkennd, tillitssemi og vináttu. 
Í leikskóla á að stuðla að því að börn þrói með sér jákvæða sjálfsmynd með því að virða sérstöðu 
og sjónarmið hvers einstaklings. 
Í leikskóla eiga börn að fá tækifæri til að fást við viðfangsefni sem taka mið af áhuga þeirra, 
styrkleikum og þroska þannig að trú þeirra á eigin getu aukist og hneigð þeirra til náms eflist. 
Í leikskóla á að byggja á reynsluheimi barna og skapa þeim merkingarbæra reynslu. 
Í leikskóla á að leggja áherslu á sjálfstæði og frumkvæði og hvetja á hvert barn til að taka ábyrgð 
á sjálfu sér. 
Starfshættir leikskóla eiga að stuðla að virðingu barna fyrir náttúru og umhverfi sínu. 
Í leikskóla eiga börn að fá tækifæri til fjölbreyttrar hreyfingar og útiveru. 
Í leikskóla eiga börn að fá tækifæri til að fást við fjölbreytt verkefni sem bjóða upp á margar lausnir 
og hvetja til rannsókna og ígrundunar. 
Starfshættir leikskóla eiga að hvetja til gagnrýninnar hugsunar og gefa börnum færi á að virkja 
sköpunarkraft sinn. 
Í leikskóla á að hvetja börn til að túlka og tjá sig á fjölbreyttan hátt, m.a. í gegnum leik, hreyfingu, 
myndmál, tónlist, tungumál, tölur og tákn. 
Í leikskóla á að skapa aðstæður fyrir börn til að leika sér svo að þau fái svigrúm fyrir ímyndunarafl 
sitt og sköpun. 
Starfshættir leikskóla eiga að hvetja börn til að tjá sig og hlusta á frásagnir, sögur, ljóð og ævintýri. 
Í leikskóla á að nýta þau tækifæri sem gefast í leik og daglegum samskiptum til að efla íslenska 
málvitund þar sem börn læra ný orð og hugtök og þróa tungumálið. 

 

6 Lýðræði og jafnrétti í leikskólastarfi. 

Leikskóli er vettvangur þar sem leggja á áherslu á gildi og starfshætti sem renna stoðum undir 
lýðræðislegt samfélag. Í leikskóla eiga foreldrar, starfsfólk og börn að vera samstarfsaðilar. 

Lýðræðislegt leikskólastarf byggist á jafnrétti, fjölbreytileika, samábyrgð, samstöðu og viðurkenningu 
fyrir ólíkum sjónarmiðum. Þar eiga börn að finna að þau eru hluti af hópi og samfélagi þar sem réttlæti 
og virðing einkenna samskipti. Litið er á börn sem virka borgara og þátttakendur þar sem hver og einn 
fær tækifæri til að leggja sitt af mörkum til að hafa áhrif á umhverfi sitt. 

Í leikskóla ber að stuðla að jafnrétti og virkri þátttöku barna í samfélaginu með því að skapa þeim 
tækifæri til að upplifa lýðræðisleg vinnubrögð og samskipti í daglegu starfi. Þannig öðlast þau skilning 
á því hvað lýðræði felur í sér, læra lýðræðisleg gildi og vinnubrögð og þróa með sér borgaravitund. 
Virða skal innsæi, reynslu, færni og skoðanir barna og taka mið af sjónarmiðum þeirra við 
skipulagningu leikskólastarfs og gefa þeim þannig tækifæri til að taka þátt í ákvörðunum um verkefni 
og vinnubrögð. 

Þarfir og áhugi sem börn láta í ljós á fjölbreyttan hátt eiga að vera sá grunnur sem mótar umhverfi og 
starfshætti leikskólans. Í samstarfi við önnur börn og fullorðna skiptast þau á skoðunum, finna lausnir 
og miðla málum.  

Í daglegu starfi leikskóla skal leggja áherslu á umhyggju, tillitssemi og samhjálp meðal allra í leik-
skólanum. Jafnframt skal nýta tækifæri sem gefast til að fjalla um samkennd og samlíðan gagnvart 
öðru fólki. Lögð skal áhersla á að virða sérstöðu og sjónarmið hvers einstaklings og veita börnum 
stuðning í daglegum samskiptum. 

Leikskóla ber að vera vettvangur þar sem allir: 

Taka virkan þátt í samræðum um almenn málefni. 
Hlusta hver á annan og skiptast á skoðunum. 
Bera ábyrgð á sjálfum sér og gjörðum sínum. 
Vinna saman og aðstoða hver annan. 
Hafa val um verkefni og vinnubrögð. 
Hafa áhrif á leikskólastarfið. 
Taka þátt í heimspekilegum umræðum. 
Vinna að jöfnum tækifærum barna óháð kynþætti, litarhætti, kynferði, tungu, trú, stjórnmála-
skoðunum, ætterni, fötlun, félagslegri stöðu eða öðrum aðstæðum þeirra eða stöðu eða athöfnum 
foreldra þeirra, til að takast á við fjölbreytt viðfangsefni. 

7 Leikur og nám. 

Leikur er órjúfanlegur þáttur bernskuáranna og þungamiðja leikskólastarfsins. Leikur er sjálfsprottinn 
og börnum eðlislægur. Þau leika sér af fúsum og frjálsum vilja og á eigin forsendum. Leikur getur 
veitt gleði og vellíðan en jafnframt falið í sér valdabaráttu og átök. 

Leikur er meginnámsleið barna. Hann skapar börnum tækifæri til að læra og skilja umhverfi sitt, tjá 
hugmyndir sínar, reynslu og tilfinningar og þróa félagsleg tengsl við önnur börn. Þegar börn leika sér 
saman mynda þau félagslega hópa og skapa eigin menningu. Þau taka þátt í lýðræðislegum athöfnum 
þegar þau setja fram eigin hugmyndir og þurfa jafnframt að skilja hlutina frá sjónarmiði annarra. 

Í leik geta börn unnið með og gert tilraunir með hugmyndir sínar og öðlast nýjan skilning og nýja 
þekkingu. Í leik skapast vettvangur þar sem spurningar vakna og börn leysa vandamál sem upp koma 
á eigin forsendum. Í leik eflast vitrænir og skapandi þættir. Leikurinn kallar á fjölbreytta notkun 
tungumálsins, hreyfingu, félagsleg samskipti og tilfinningatengsl. Leikur getur virkjað sköpunarkraft 
barna og löngun þeirra til að læra og afla sér þekkingar. 

Leikur getur verið bæði markmið og leið í leikskólastarfi. Þegar leikur er nýttur sem leið eru sett fram 
ákveðin markmið sem ætlunin er að ná í gegnum leikinn. Námssvið leikskólans fléttast inn í leik barna 
þegar starfsfólk tengir á markvissan hátt markmið þeirra við leik. Leikskólakennarinn kynnir börnum 
nýja möguleika og skapar þannig sameiginlega reynslu sem nýtist í leik. Mikilvægt er að vera vakandi 
fyrir áhuga barna og því sem gerist, spyrja opinna spurninga og vinna markvisst með það sem börn 
eru að fást við og sýna því áhuga. Í leik læra börn hvert af öðru en hlutverk hins fullorðna í leik barna 
er engu síður mikilvægt og margþætt. 

Hlutverk leikskólakennara er að styðja við nám barna í gegnum leik á margvíslegan hátt, m.a. með því 
að: 

Skapa fjölbreytilegt leikumhverfi og veita aðgengi að leikefni sem hvetur börn til að rannsaka, 
finna lausnir og skapa. 
Gefa leik nægan og samfelldan tíma. 
Gefa leik nægjanlegt rými svo að börnin hafi svigrúm til að hreyfa sig og til að þróa leik og dýpka. 
Styðja við sjálfsprottnar athafnir og áhuga. 
Eiga samskipti við börn og mynda tengsl við þau í gegnum leik. 
Vera vakandi fyrir þeim tækifærum sem upp koma í leik og nota þau til að kveikja áhuga barna og 
styðja við nám þeirra. 
Styðja við og efla jákvæð samskipti í leik. 
Sjá til þess að öll börn hafi tækifæri til þátttöku í leik úti og inni. 
Leggja grunn að íslenskunámi barnanna og veita þeim ríkuleg tækifæri til að efla tungumálafærni 
sína í daglegu starfi og leik. 
Bera virðingu fyrir fjölbreyttum tungumálum og leita leiða til að styðja við móðurmál og virkt 
fjöltyngi í daglegu starfi. 

9.1 Læsi og samskipti. 

Börn eru félagsverur sem hafa ríka þörf fyrir samskipti við aðra. Þau hafa m.a. þörf fyrir að spyrja 
spurninga, skiptast á skoðunum og ræða hugmyndir sínar, tilfinningar og líðan. Börn nota ýmsar leiðir 
til að tjá sig og eiga samskipti við aðra. Auk tungumálsins nota þau til dæmis ýmiss konar hljóð, 
snertingu, látbragð og leikræna tjáningu, tónlist, myndmál og dans. Í gefandi samskiptum og leik eykst 
félagsfærni og sjálfsmynd styrkist. Læsi í víðum skilningi þess orðs er mikilvægur þáttur samskipta. 
Læsi í leikskóla felur í sér þekkingu, leikni og hæfni barna til að lesa í umhverfi sitt og tjá upplifun 
sína, tilfinningar og skoðanir á fjölbreyttan hátt. 

Í leikskóla ber að skapa aðstæður svo börn fái ríkuleg tækifæri til að: 

Eiga jákvæð og uppbyggileg samskipti í barnahópnum. 
Endurskapa upplifun sína og reynslu í leik og skapandi starfi. 
Tjá sig með fjölbreyttum hætti og með ólíkum efniviði. 
Kynnast tungumálinu og möguleikum þess. 
Njóta þess að hlusta á og semja sögur, ljóð, þulur og ævintýri. 
Þróa læsi í víðum skilningi. 
Öðlast skilning á að ritað mál og tákn hafi merkingu. 
Deila skoðunum sínum og hugmyndum. 
Nýta ólíkar leiðir og margvíslega tækni til að nálgast upplýsingar og setja fram hugmyndir sínar. 
Velta vöngum yfir eigin samfélagi og menningu sem og menningu og samfélagi annarra. 

11 Fjölskyldan og leikskólinn. 

Líðan barns í leikskóla er samtvinnuð velferð fjölskyldu þess og heimilis. Sjónarmið foreldra og 
framlag þeirra til leikskólastarfs er mikilvægur liður í því að hafa heildarsýn á velferð og vellíðan 
barna. Þegar börn hefja leikskólagöngu þurfa foreldrar og leikskóli að leggja grunn að samstarfi þar 
sem umhyggja og velferð barna er höfð að leiðarljósi. Þar ber leikskólakennurum og öðru starfsfólki 
að sýna fjölbreyttum fjölskyldugerðum og menningu skilning og virðingu. Huga þarf að málörvun og 
að gefa þeim verkfæri til samskipta og félagslegrar þátttöku strax frá upphafi leikskólagöngunnar. Þar 
er starfsfólk leikskólans mikilvægar fyrirmyndir. Samstarf starfsfólks leikskóla og foreldra þarf að 
byggja á gagnkvæmum skilningi og virðingu fyrir reynslu, viðhorfum, gildum og þekkingu hverra 
annarra. Mikilvægt er að á milli þessara aðila ríki traust, þeir geti deilt sjónarmiðum sínum og tekið 
sameiginlegar ákvarðanir er varða einstök börn. 

Við upphaf leikskólagöngunnar er lagður hornsteinn að samstarfi foreldra og leikskóla. Þar gefst 
foreldrum tækifæri til að kynnast starfsháttum, hugmyndafræði og námskrá leikskólans og starfsfólk 
leikskólans fær upplýsingar um barnið, aðstæður þess, reynslu og áhugasvið. Á þessum gagnkvæmu 
upplýsingum byggjast fyrstu skref barnsins í leikskólanum. Foreldrar þurfa strax í upphafi að fá þau 
skilaboð að framlag þeirra sé mikils metið og litið sé á þá sem mikilvæga samstarfsaðila. Starfsfólki 
ber að leitast við að ná til foreldra allra barna. Þegar fjöltyngd börn hefja leikskólagöngu þarf að eiga 
samtal við foreldra um stöðu þeirra í móðurmáli og íslensku. Huga þarf að málörvun og að gefa þeim 
verkfæri til samskipta og félagslegrar þátttöku. 

Dagleg samskipti þurfa að einkennast af vilja til samvinnu og virðingu fyrir tilfinningum og skoðunum 
barna, foreldra, leikskólakennara og annars starfsfólks. Tíðust samskipti fara fram þegar foreldrar 
koma með börn sín og sækja þau í leikskólann og mikilvægt er að sá tími sé nýttur til daglegra 
samskipta sé þess kostur. Einnig þarf starfsfólk leikskóla að grípa þau tækifæri sem gefast til að veita 
foreldrum upplýsingar um leikskólastarfið og barnið þeirra og til að hlusta á viðhorf og hugmyndir 
foreldra. Að sama skapi er mikilvægt að foreldrar séu hvattir til að spyrjast fyrir um starfið í 
leikskólanum og leikskólagöngu barna sinna. 

Í reglubundnum samtölum foreldra og leikskólakennara gefast tækifæri á markvissum samræðum um 
líðan, nám og þroska barns heima og í leikskólanum. Foreldrar þekkja börn sín best og styðja við 
skólagöngu þeirra með því að veita mikilvægar upplýsingar sem leggja grunn að námi barnsins. 
Jafnframt eiga foreldrar að hafa gott aðgengi að öllum upplýsingum um leikskólastarfið og börn sín 

svo að þeir geti fylgst með skólagöngu þeirra, veitt þeim stuðning og hvatningu. Bera á virðingu fyrir 
fjölbreyttum bakgrunni barna og hvetja foreldra fjöltyngdra barna til að viðhalda móðurmálinu. Styðja 
þarf öll börn til framfara í íslensku og fræða foreldra um málþroska og læsi. 

Hvatt er til þátttöku fjölskyldna í leikskólastarfi og að byggt sé á þeirri hugmynd að fjölskyldan og 
leikskólinn séu samstarfsaðilar. Leitast skal við að hlusta eftir sjónarmiðum foreldra og stuðla að 
áhrifum þeirra m.a. í gegnum foreldraráð leikskólans og þátttöku í innra mati. Leikskólakennarar 
ígrunda og meta sjónarmið barna og framlag foreldra til leikskólastarfsins. Með fagmennsku sinni bera 
þeir ábyrgð á að skipulag starfsins taki mið af heildarhagsmunum allra sem að því koma. 

__________ 
 

B-deild – Útgáfud.: 30. júlí 2021 

